
UpadeshasaraBhashyam

ಉಪದೇಶಸಾರಭಾಷ್ಯಂ

.. ಶ್ರೀಃ ..
ಅಥ ರಮಣಸ್ಯ ಭಗವತೋ ಮಹರ್ಷೇರುಪದೇಶಸಾರಂ ವ್ಯಾಖ್ಯಾಸ್ಯಾಮಃ .
ತಸ್ಯಾಯಮಾದಿಮಃ ಶ್ಲೋಕೋ ಭವತಿ ..

ಕರ್ತುರಾಜ್ಞಯಾ ಪ್ರಾಪ್ಯತೇ ಫಲಂ .

ಕರ್ಮ ಕಿಂ ಪರಂ ಕರ್ಮ ತಜ್ಜಡಂ .. 1..

ಮೀಮಾಂಸಕಾಭಿಮತಂಫಲಪ್ರದತ್ವೇ ಕರ್ಮಣಃಪ್ರಾಧಾನ್ಯಂಖಂಡಯಿತುಮಯಮಾರಂಭಃ
.

ಫಲಂ ಕರ್ತುರೀಶ್ವರಸ್ಯ ಆಜ್ಞಯಾ ಪ್ರಾಪ್ಯತೇ . ಕರ್ಮ ಪರಂ ಕಿಂ .

ನೇತ್ಯರ್ಥಃ . ತತ್ಕರ್ಮ ಜಡಂ ಭವತಿ .

ಕರ್ಮಣಃ ಪರತ್ವಾಭಾವಾಯ ಜಡತ್ವಮತ್ರ ಹೇತುತ್ವೇನೋಪನ್ಯಸ್ತಂ .

ಕರ್ಮಯಸ್ಮಾಜ್ಜಡಂ ತಸ್ಮಾನ್ನ ಪರಮಿತಿಯಾವತ್ .

ನನು,ನ ವಯಂ ಕರ್ಮಣಃ ಪರತ್ವಮುದ್ದಿಶ್ಯ ವಿವದಾಮಃ .ಫಲಪ್ರದತ್ವೇ ಕರ್ಮಣಃ
ಪ್ರಾಧಾನ್ಯಮಿತ್ಯೇವಾಸ್ಮಾಕಂ ವಾದಃ . ಮಾಸ್ತು ಪರಂ ಕರ್ಮ . ತಥಾಽಪಿ
ಸ್ವಜನ್ಯಾಪೂರ್ವದ್ವಾರಾ
ಫಲಪ್ರದಂಭವೇತ್ .ಏವಂಹಿಪ್ರಮಾಣಭೂತಾನಿವೈದಿಕವಾಕ್ಯಾನಿ ಸಂಗಚ್ಛೇರನ್ನಿತಿ
ಚೇತ್ .

ನ . ಜ್ಯೋತಿಷ್ಟೋಮಾದೀನಾಂ ಸ್ವರ್ಗಸಾಧಕತ್ವಾದಿಬೋಧಯತಾಂ ವಾಕ್ಯಾನಾಂ
ಪರಮೇಶ್ವರಸ್ಯ
ಶುಭಾಶುಭಫಲಪ್ರದತ್ವೇ ಕರ್ಮಸಾಪೇಕ್ಷತ್ವೋಕ್ತೇರಪಿ ಸಮನ್ವೇತುಂ ಶಕ್ಯತ್ವಾತ್ .

ಅಪಿ
ಚ ಶುಭಾಶುಭಫಲಪ್ರದತ್ವಂ ಚ ಸರ್ವೇಷಾಂ ಜಗನ್ನಿಯಾಮಕತ್ವಾನ್ನಾತಿರಿಚ್ಯತೇ .
ತಜ್ಜಗನ್ನಿಯಾಮಕಂ ತದೇವ ಪರಂ ಸ್ಯಾತ್ . ಅತ ಏವ ಕರ್ಮವಾದಿನೋ
ದೈವಶಬ್ದೇನ
ತಜ್ಜನ್ಯಾಪೂರ್ವಂವದಂತಿ .ಮಹರ್ಷಿಶ್ಚ ಕರ್ಮ ಕಿಂಪರಮಿತ್ಯತ್ರ ತದಪೂರ್ವಮೇವೋದ್ದಿಶತಿ,
ವ್ಯವಹಾರೇಷು ಕರ್ಮಾಪೂರ್ವಯೋರವಿಭಕ್ತ್ತ್ವಾತ್ . ತಸ್ಮಾನ್ನ ವಯಂ ಕರ್ಮ
ಪರಂ ವದಾಮ ಇತಿ

ಉಪದೇಶಸಾರಭಾಷ್ಯಂ

ಪೂರ್ವಪಕ್ಷಿಣಾ ವಕ್ತುಮಶಕ್ಯಂ .ಅಯಂಭಾವಃ .ಮೀಮಾಂಸಕಕಲ್ಪಿತಮಪೂರ್ವಂ
ಜಡತ್ವಾನ್ನ ಪರಂ .ನ ಚ ಶುಭಾಶುಭಾನಿ ಫಲಾನಿ ಸ್ವತಂತ್ರತಯಾ ದಾತುಮೀಷ್ಟೇ .
ಗೌರವಂ ಚ ಭವತಿ ತಸ್ಯ ಕಲ್ಪನ ಈಶ್ವರಸ್ಯೈವ ಸಾಪೇಕ್ಷಸ್ಯ ಕರ್ಮಫಲದಾತೃತ್ವೇ
ಪ್ರಮಾಣವಾಕ್ಯಾನಾಮಬಾಧಾತ್ .

ಕೃತಿಮಹೋದಧೌ ಪತನಕಾರಣಂ .

ಫಲಮಶಾಶ್ವತಂ ಗತಿನಿರೋಧಕಂ .. 2..

ಫಲಂ ಕರ್ಮಫಲಂಅಶಾಶ್ವತಂ ಸತ್,ಭೋಗೇನಾವಕ್ಷೀಣಮನುಶಯಮಾತ್ರಶೇಷಮಿತಿ
ಯಾವತ್ .

ಕೃತಿಮಹೋದಧೌ ಕರ್ಮಮಹಾಸಮುದ್ರೇ ಪತನಕಾರಣಂ ಭವತೀತಿ ಶೇಷಃ .ಯದಿ
ಫಲಂ
ಶಾಶ್ವತಂ ಸ್ಯಾತ್ ತರ್ಹಿ ಪುನರಾವೃತ್ತಿರ್ನ ಸ್ಯಾತ್ .ಫಲಸ್ಯಾಶಾಶ್ವತತ್ವಾದೇವ
ಶೇಷಾನುಶಯವಶಾತ್ಪುನರಾವೃತ್ತಿಸಂಭವ ಇತಿ ಭಾವಃ .ಅತ ಏವ ಗತಿನಿರೋಧಕಂ
.

ಗತೇಃ ಪುನರಾವೃತ್ತಿರಹಿತಾಯಾಃ ಪರಧಾಮಗತೇರ್ನಿರೋಧಕಂ ಪ್ರತಿಬಂಧಕಂ
ಭವತೀತಿ
ಶೇಷಃ .ಅತ್ರಾಶಾಶ್ವತಂ ಫಲಮೇವ ಪತನಕಾರಣಮುಕ್ತಂ ಭಗವತಾ,ನ ಕರ್ಮ,
ತಸ್ಮಾತ್ಸಕಾಮಕರ್ಮೈವ ದೂಷಯತಿ ಭಗವಾನಿತ್ಯವಗಂತವ್ಯಂ .

ಈಶ್ವರಾರ್ಪಿತಂ ನೇಚ್ಛಯಾ ಕೃತಂ .

ಚಿತ್ತಶೋಧಕಂ ಮುಕ್ತಿಸಾಧಕಂ .. 3..

ಈಶ್ವರಾರ್ಪಿತಂ ಈಶ್ವರಾಯ ವಿಶ್ವಾಧ್ಯಕ್ಷಾಯ ಅರ್ಪಿತಂ ತ್ವಮೇವಾಸ್ಯ ಕರ್ಮಣಃ
ಫಲಂಯಥೇಷ್ಟಂ
ಜಗತಃ ಕಾರ್ಯೇ ವಿನಿಂಕ್ಷ್ವೇತಿ ಸಮರ್ಪಿತಂ .ನೇಚ್ಛಯಾ ಅನಿಚ್ಛಯಾ,ನಞೋ ನ
ಲೋಪಾಭಾವೋ ನೈಕಾದಿವತ್ . ಕೃತಂ ಕರ್ಮ ಚಿತ್ತಶೋಧಕಂ ಚಿತ್ತಸ್ಯ ಮನಸಃ
ಶೋಧಕಂ
ಶುದ್ಧಿಕಾರಿ .ಮುಕ್ತಿಸಾಧಕಂ ಮುಕ್ತೇಃ ಸಂಸಾರಬಂಧಾದ್ವಿಮೋಕ್ಷಸ್ಯ ಸಾಧಕಂ ಚ
ಭವತಿ .ಮನಸಿ ಶುದ್ಧೇ ಹಿಮೋಕ್ಷಃ ಸುಲಭಃ .
ಕಾಯವಾಙ್ಮನಃ ಕಾರ್ಯಮುತ್ತಮಂ .

ಪೂಜನಂ ಜಪಶ್ಚಿಂತನಂ ಕ್ರಮಾತ್ .. 4..

ತದೇವ ಕರ್ಮ ವಿಭಜತೇ . ಕಾಯವಾಙ್ಮನಃ ಕಾರ್ಯಂ ಪೂಜನಂ ಜಪಶ್ಚಿಂತನಂ ಚ,

ಕಾಯಕಾರ್ಯಂ ಪೂಜನಂ ವಾಕ್ಕಾರ್ಯಂ ಜಪಃ ಮನಃ ಕಾರ್ಯಂ ಚಿಂತನಂ ಚೇತಿ
ಕ್ರಮಾದನ್ವಯೋ

ಉಪದೇಶಸಾರಭಾಷ್ಯಂ

ಬೋಧ್ಯಃ . ತದಿದಂ ತ್ರಯಂ ಕ್ರಮಾದುತ್ತಮಂ . ಪೂಜನಂ ಪ್ರಥಮಂ ಕರ್ಮ . ತತ
ಉತ್ತಮಂ
ಜಪಾಖ್ಯಂ ಕರ್ಮ . ತತ ಉತ್ತಮಂ ಧ್ಯಾನಮಿತಿಯಾವತ್ .ಅತ್ರ ಸ್ತೋತ್ರಸ್ಯ ಜಪೇ
ಸಂಗ್ರಹೋ ಜ್ಞೇಯಃ .
ಜಗತ ಈಶಧೀಯುಕ್ತಸೇವನಂ .

ಅಷ್ಟಮೂರ್ತಿಭೃದ್ದೇವಪೂಜನಂ .. 5..

ಪೂರ್ವಶ್ಲೋಕೇ ಪೂಜನಶಬ್ದೇನ ಸಾಮಾನ್ಯತೋ ವಿಗ್ರಹಾರಾಧನಮಭಿಹಿತಂ .

ತಸ್ಯಾವರತ್ವೇನ
ಕೀರ್ತನಾದೇತದವಗಮ್ಯತೇ .ಅಧುನಾ ಪೂಜಾಪ್ರಸಂಗೇನ ಸರ್ವಕರ್ಮೋತ್ಕೃಷ್ಟಂ
ವಿಶಿಷ್ಟಂ
ಪೂಜನಮೇಕಮಭಿದಧಾತಿ . ಜಗತಃ ಪ್ರಪಂಚಸ್ಯ ಈಶಧೀಯುಕ್ತಸೇವನಂ ಈಶ್ವರ
ಏವೇದಂ
ಜಗದಿತಿ ಧಿಯಾಯುಕ್ತಂ ಸೇವನಂ .ಸರ್ವಂ ಖಲ್ವಿದಂ ಬ್ರಹ್ನ ತಜ್ಜಲಾನಿತಿ ಶಾಂತ
ಉಪಾಸೀತೇ .ಶಾಂಡಿಲ್ಯವಿದ್ಯೋಕ್ತಮುಪಾಸನಮಿತಿಯಾವತ್ .ಅಷ್ಟಮೂರ್ತಿಭೃದ್ದೇವಪೂಜನಂ
ಭವತಿ . ಪಂಚಮಹಾಭೂತಾನಿ ಸೂರ್ಯಾಚಂದ್ರಮಸೌ ಜೀವಶ್ಚೇಶ್ವರಸ್ಯಾಷ್ಟೌ
ಮೂರ್ತಿವಿಶೇಷಾ
ಉಚ್ಯಂತೇ .ತಾಭಿಶ್ಚಮೂರ್ತಿಭಿಃ ಸರ್ವಂಜಗದಾಕ್ರಾಂತಮಿತಿಹೇತೋರ್ವಿಶ್ವಸ್ಯೇಶ್ವರ-

ಧಿಯೋಪಾಸನಮಷ್ಟಮೂರ್ತ್ಯುಪಾಸನಂ ಭವತೀತಿ ಭಾವಃ . ಇದಂ ತು ಪೂರ್ಣಂ
ಪೂಜನಂ .ನಾಸ್ಯ
ಪೂರ್ವಶ್ಲೋಕೋಕ್ತಪೂಜನೇ ಸಂಗ್ರಹಃ .ತಸ್ಯ ಸರ್ವಾವರತ್ವಾದಸ್ಯ ಸರ್ವೋತ್ತಮತ್ವಾತ್
.

ಧ್ಯಾನ ಏವಾಸ್ಯ ಸಂಗ್ರಹೋ ಭವತಿ .ಧಿಯಏವೈಕರೂಪಾಯಾಅತ್ರ ಪ್ರಾಧಾನ್ಯಾತ್
.

ಸಾಮಾನ್ಯತಃ ಪೂಜನಂ ತು ಶಿವಮೂರ್ತಿಷ್ವನ್ಯತಮಸ್ಯಾಃ ಪೃಥಿವ್ಯಾಃ ಸ್ವಲ್ಪೈಕದೇಶಸ್ಯ
ಭವತಿ . ಕಾಯನಿಷ್ಪಾದ್ಯಂ ಚ ಭವತಿ . ಇದಂ ತು ಸರ್ವಾಸಾಂ ಮೂರ್ತಿನಾಂ
ಸಾಕಲ್ಯೇನ
ಬುದ್ಧಿನಿಷ್ಪಾದ್ಯಮಿತ್ಯನಯೋರಸ್ತಿ ಭೂಯಾನ್ವಿಶೇಷಃ .
ಉತ್ತಮಸ್ತವಾದುಚ್ಚಮಂದತಃ .
ಚಿತ್ತಜಂ ಜಪಧ್ಯಾನಮುತ್ತಮಂ .. 6..

ಉತ್ತಮಸ್ತವಾತ್ಸತ್ಯಾದ್ವೈದಿಕಾತ್ತೃಶಾದಾರ್ಷಾದ್ವಾಽನ್ಯಸ್ಮಾತ್ .ಉಚ್ಚಮಂದತಃ

ಉಚ್ಚಾನ್ಮಂದಾದುಪಾಂಶೋಶ್ಚ ಪ್ರಕರಣಾಜ್ಜಪಾದಿತಿ ಶೇಷಃ . ಚಿತ್ತಜಂ ಮಾನಸಿಕಂ
ಜಪ-

ಧ್ಯಾನಂ ಜಪ ಏವ ಧ್ಯಾನಮಿತ್ಯತ್ರ ಸಮಾಸಃ . ನ ಜಪೋ ಧ್ಯಾನಂ ಚ ತಯೋಃ
ಸಮಾಹಾರ
ಇತಿ .ಧ್ಯಾನಸ್ಯ ಮಾನಸಿಕಜಪಾದವ್ಯತಿರೇಕಾತ್ .ಉತ್ತಮಂ ಭವತಿ .

ಸ್ತೋತ್ರವಾಚಕೋಪಾಂಶುಜಪೇಭ್ಯೋ ಧ್ಯಾನಂ ಶ್ರೇಷ್ಠಮಿತಿ ಭಾವಃ . ಆದ್ಯೇಷ್ವಪಿ
ತ್ರಿಷು ಯಥೋತ್ತರಂ
ಶ್ರೈಷ್ಠ್ಯಮೂಹ್ಯಂ .

ಆಜ್ಯಧಾರಯಾ ಸ್ರೋತಸಾ ಸಮಂ .

ಸರಲಚಿಂತನಂ ವಿರಲತಃ ಪರಂ .. 7..

ಆಜ್ಯಧಾರಯಾ ಘೃತಧಾರಯಾ ಸ್ರೋತಸಾ ನದೀಪ್ರವಾಹೇನ ಚ ಸಮಂ,
ಸರಲಚಿಂತನಂ
ಸರಲಂ ನಿತ್ಯಂ ಸಹಜಂ ನಿರ್ಯಚ್ಚಿಂತನಂ ಧ್ಯಾನಂ ವಿರಲತಃ ಮಧ್ಯೇ ಮಧ್ಯೇ
ವಿಚ್ಛಿನ್ನಾತ್
ಪರಂ ಶ್ರೇಷ್ಠಂ .ಉತ್ತಮೇ ಧ್ಯಾನೇಽಪಿ ಸಚ್ಛೇದಾದವಿಚ್ಛೇದಂ ಶಸ್ಯತ ಇತಿ ಯಾವತ್
.

ಧ್ಯಾನೇ ಭಕ್ತಿರೂಪಸ್ನೇಹಸಂಬಂಧಂ ಸೂಚಯಿತುಮಾಜ್ಯಧಾರೌಪಮ್ಯಂ .

ನೈರ್ಮಲ್ಯಂ ಸೂಚಯಿತುಂ
ಪ್ರವಾಹೌಪಮ್ಯಂ .

ಭೇದಭಾವನಾತ್ಸೋಽಹಮಿತ್ಯಸೌ .
ಭಾವನಾಽಭಿದಾ ಪಾವನೀ ಮತಾ .. 8..
ಭೂಯೋ ಧ್ಯಾನೇ ವಿಶೇಷಾಂತರಮಾಹ ಭೇದಭಾವನಾತ್ ಧ್ಯಾನೇ ಧ್ಯಾತುಃ
ಸ್ವಸ್ಮಾದೀಶ್ವರಂ
ಭಿನ್ನಂ ಕಲ್ಪಯಿತ್ವಾ ಯದ್ಭಾವನಂ ಕ್ರಿಯತೇ ತಸ್ಮಾತ್ ಸೋಽಹಮಿತ್ಯಸೌ ಈಶ್ವರ
ಏವಾಹಮಿತ್ಯಾಕಾರಕಾ ಅಭಿದಾ ಭೇದರಹಿತಾ ಭಾವನಾ ಪಾವನೀ ಪವಿತ್ರ ಮತಾ .
ಭೇದೇನ ಧ್ಯಾನಾದಭೇದೇನ ಧ್ಯಾನಮುತ್ತಮಮಿತಿ ಭಾವಃ .
ಭಾವಶೂನ್ಯಸದ್ಭಾವಸುಸ್ಥಿತಿಃ .
ಭಾವನಾಬಲಾದ್ಭಕ್ತಿರುತ್ತಮಾ .. 9..
ಭಾವನಾಬಲಾತ್ಅಭೇದಭಾವನಾಬಲಾದಿತ್ಯೇವಸಾಮರ್ಥ್ಯಾತ್ .ಭಾವಶೂನ್ಯಸದ್ಭಾವ-

ಸುಸ್ಥಿತಿಃ ಭಾವಶೂನ್ಯಾ ಸಂಕಲ್ಪಶೂನ್ಯಾ ಸದ್ಭಾವೇನ ಸತ್ತಯಾ ಸುಸ್ಥಿತಿರ್ನಿಷ್ಠಾ

ಉತ್ತಮಾ ಭಕ್ತಿರ್ಭವತಿ . ಭಿನ್ನಭಾವನಾಯಾಂ ಯಾ ಭಕ್ತಿಃ ಸಾ ತ್ವವರೇತಿ
ಪರಿಶೇಷನ್ಯಾಯಾತ್
ಸಿಧ್ಯತಿ ..

ಹೃತ್ಸ್ಥಲೇ ಮನಃ ಸ್ವಸ್ಥತಾ ಕ್ರಿಯಾ .
ಭಕ್ತಿಯೋಗಬೋಧಾಶ್ಚ ನಿಶ್ಚಿತಂ .. 10..

ಹೃತ್ಸ್ಥಲೇ ಆತ್ಮನಃ ಸ್ಥಾನೇ ಮನಃಸ್ವಸ್ಥತಾ ಮನಸಃ ಸ್ವಸ್ಥಾನಸ್ಥಿತತಾ .
ಕ್ರಿಯಾ ಕರ್ಮ ಭವತಿ .ಭಕ್ತಿಯೋಗಬೋಧಾಶ್ಚ ಭಕ್ತಿರ್ಯೋಗೋ ಬೋಧಶ್ಚ ಭವತಿ
.

ನಿಶ್ಚಿತಂ,ನ ಕಶ್ಚಿತ್ಸಂಶಯ ಇತ್ಯರ್ಥಃ .ಮನಸಃ ಸ್ವಜನಿಸ್ಥಾನೇ ಹೃದಯೇಽವತೀರ್ಯ
ನಿಷ್ಠೈವ ಕರ್ಮ ಪರ್ಯವಸನ್ನಂ ಸರ್ವಕರ್ಮಮೌಲಿಭೂತಂ . ಸೈವ ಭಕ್ತಿಃ
ಪರ್ಯವಸನ್ನಾ
ಸರ್ವಭಕ್ತಿಮೌಲಿಭೂತಾ .ಸೈವಯೋಗಃಪರ್ಯವಸನ್ನಃ ಸರ್ವಯೋಗಮೌಲಿಭೂತಃ
.ಸೈವ
ಜ್ಞಾನಂ ಪರ್ಯವಸನ್ನಮಿತಿಯಾವತ್ .

ವಾಯುರೋಧನಾಲ್ಲೀಯತೇ ಮನಃ .
ಜಾಲಪಕ್ಷಿವದ್ರೋಧಸಾಧನಂ .. 11..

ವಾಯುರೋಧನಾತ್ವಾಯೋಃಪ್ರಾಣಸ್ಯ ರೋಧನಾತ್ಪ್ರತಿಷ್ಟಂಭನಾನ್ನಿಯಮನಾದ್ವಾ
ಮನಃ
ಜಾಲಪಕ್ಷಿವತ್ ಲೀಯತೇ ಆತ್ಮನಿ ನಿಶ್ಚಲಂ ರುದ್ಧಂ ಭವತಿ . ಇದಂ ರೋಧಸಾಧನಂ
.

ಪೂರ್ವವಾಕ್ಯಾರ್ಥಸ್ಯ ಕರ್ತೃತ್ವಾದಿದಮಿತಿ ತಸ್ಯಾಕ್ಷೇಪಃ . ಹಠೇನ ಕುಂಭಕಸ್ಯ
ಸಾಧನಂ
ಪ್ರತಿಷ್ಟಂಭನಂಪ್ರಾಣಸ್ಯ ಭವತಿ .ಸತತಂಯಾತಾಯಾತಪ್ರತ್ಯವೇಕ್ಷಣಾನ್ನಿಯಮನಂ
ಭವತಿ .

ತಸ್ಯಾಪಿ ಕುಂಭಕಸಂಜ್ಞಾ ರಾಜಯೋಗಿನಾಂ ಮತೇನಾವಿರುದ್ಧಾ . ಉತ್ತರೈವ
ಮಹರ್ಷೇರಿಷ್ಟಾ
ಪ್ರಕ್ರಿಯಾಯದಯಮಾಹ ಗೀತಾಸು (ರಮಣಗೀತಾಸು) ॑ ಪ್ರಾಣರೋಧಶ್ಚ ಮನಸಾ
ಪ್ರಾಣಸ್ಯ
ಪ್ರತ್ಯವೇಕ್ಷಣಂ . ಕುಂಭಕಂ ಸಿಧ್ಯತಿ ಹ್ಯೇವಂ ಸತತಪ್ರತ್ಯವೇಕ್ಷಣಾತ್ ॑ ಇತಿ .

ಚಿತ್ತವಾಯವಶ್ಚಿತ್ಕ್ರಿಯಾಯುತಾಃ .
ಶಾಖಯೋರ್ದ್ವಯೀ ಶಕ್ತಿಮೂಲಕಾ .. 12..

ಚಿತ್ಕ್ರಿಯಾಯುತಾಃ ಕ್ರಮೇಣ ಚಿತಾ ಕ್ರಿಯಯಾ ಚಯುತಾಃ ಚಿತ್ತವಾಯವಃ ಚಿತ್ತಾನಿ
ಮನಾಂಸಿ
ವಾಯವಃ ಪ್ರಾಣಶ್ಚ ಚಿದ್ಯುತಾನಿ ಚಿತ್ತಾನಿ ಕ್ರಿಯಾಯುತಾಃ ಪ್ರಾಣಾಶ್ಚೇತಿ ಯಾವತ್
.

ಶಕ್ತಿಮೂಲಕಾ ಶಕ್ತಿರೀಶ್ವರಶಕ್ತಿರ್ಮೂಲಂ ಯಸ್ಯಾಸ್ತಾದೃಶೀ ಶಾಖಯೋರ್ದ್ವಯೀ
ಭವತಿ .

ಆದಿಶಕ್ತೇರ್ಜ್ಞಾನಶಕ್ತಿಶಾಖಾ ಚಿತ್ತಾನಿ . ಕ್ರಿಯಾಶಕ್ತಿಶಾಖಾ ಪ್ರಾಣಾ ಇತಿ
ತಾತ್ಪರ್ಯಂ .ಜನಬಹುತ್ವಾಪೇಕ್ಷಯಾ ಚಿತ್ತಪ್ರಾಣಯೋರ್ಬಹುವಚನೇನ ನಿರ್ದೇಶಃ
.ಅಯಂ
ಭಾವಃ .ಯತೋಮನೋವಾಯುಶ್ಚ ಶಾಖಾದ್ವಯಮೀಶ್ವರಶಕ್ತೇಃ,ತಸ್ಮಾತ್ತದುಭಯಂ
ಚ
ತದಧಿಗಮಾಯಮಾರ್ಗೀಭವಿತುಮರ್ಹತಿ .

ಲಯವಿನಾಶನೇ ಉಭಯರೋಧನೇ .
ಲಯಗತಂ ಪುನರ್ಭವತಿ ನೋ ಮೃತಂ .. 13..

ಲಯೋವಿನಾಶನಂಚಲಯವಿನಾಶನೇ,ಉಭಯರೋಧನೇಉಭಯವಿಧರೋಧನೇ
ಭವತಃ .
ಮಧ್ಯಮಪದಲೋಪಸಮಾಸಃ . ಲಯಗತಂ ಮನ ಇತ್ಯಧ್ಯಾಹಾರಃ . ಪುನರ್ಭವತಿ
ಜಾಯತೇ .
ಮೃತಂ ವಿನಷ್ಟಂ ನೋ ನ ಜಾಯತೇ . ವೃತ್ತಿಮಾತ್ರೋಪಸಂಹಾರೋ ಲಯಃ .

ತದ್ವತೋಯೋಗಿನ
ಉತ್ಥಾನಂ ಸಮಾಧಿಶ್ಚ ಪರ್ಯಾಯೇಣಭವತಃ .ವೃತ್ತಿಮೂಲಾಹಂಕಾರೋಪಸಂಹಾರೋ
ವಿನಾಶನಂ .

ತದ್ವತೋ ಜ್ಞಾನಿನೋ ನಿತ್ಯಃ ಸಮಾಧಿರ್ಭವತಿ .

ಪ್ರಾಣಬಂಧನಾಲ್ಲೀನಮಾನಸಂ .

ಏಕಚಿಂತನಾನ್ನಾಶಮೇತ್ಯದಃ .. 14..
ವಾಯುರೋಧನಾದಿತಿ ಶ್ಲೋಕೋಕ್ತಾತ್ಪ್ರಾಣಬಂಧನಾತ್ ಪ್ರಾಣಪ್ರತಿಷ್ಟಂಭನಾತ್
ಪ್ರಾಣ-

ನಿಯಮನಾದ್ವಾ ಲೀನಮಾನಸಂ ಲೀನಂ ಮನಃ ಅದಃ ಏಕಚಿಂತನಾದಾತ್ಮೈಕ್ಯಾನು-
ಸಂಧಾನಾನ್ನಾಶಮೇತಿ . ಪ್ರಾಣರೋಧೋ ಮನಸೋ ಲಯಹೇತುರೇವ ಭವತಿ ನ
ವಿನಾಶನ-
ಹೇತುಃ .ಲೀನೇ ಮನಸ್ಯೈಕ್ಯಾನುಸಂಧಾನಂ ಮನೋನಾಶನಾಯೇತ್ಯರ್ಥಃ .
ನಷ್ಟಮಾನಸೋತ್ಕೃಷ್ಟಯೋಗಿನಃ .

ಕೃತ್ಯಮಸ್ತಿ ಕಿಂ ಸ್ವಸ್ಥಿತಿಂ ಯತಃ .. 15..
ಸ್ವಸ್ಥಿತಿಮಾತ್ಮನಿಷ್ಠಾಂ,ಯತಃ ಪ್ರಾಪ್ತಸ್ಯ ನಷ್ಟಮಾನಸೋತ್ಕೃಷ್ಟಯೋಗಿನಃ ಕೃತ್ಯಂ
ಕಿಮಸ್ತಿ .ನಷ್ಟೇ ಮನಸಿ ನ ಕಿಂಚಿತ್ಕರ್ತವ್ಯಂ ಶಿಷ್ಯತ ಇತಿ ಭಾವಃ .
ದೃಶ್ಯವಾರಿತಂ ಚಿತ್ತಮಾತ್ಮನಃ .
ಚಿತ್ತ್ವದರ್ಶನಂ ತತ್ತ್ವದರ್ಶನಂ .. 16..

ದೃಶ್ಯವಾರಿತಂ ದೃಶ್ಯೇಭ್ಯೋ ವಾರಿತಂ ಪರಾವೃತ್ತಮಂತರ್ಮುಖಮಿತಿ ಯಾವತ್ .

ಚಿತ್ತಂ
ಆತ್ಮನಶ್ಚಿತ್ತ್ವದರ್ಶನಂ ಭವತಿ .ವ್ಯತಿರೇಕತೋ ವಿಷಯೇಭ್ಯಃ ಪರಾವೃತ್ತಮೇವ
ಚಿತ್ತಮನ್ವಯತ ಆತ್ಮಚಿತ್ತ್ವದರ್ಶನಂ ಭವತೀತ್ಯಕ್ಷರಾರ್ಥಃ .ಚಿತ್ತಸ್ಯ
ಬಹಿರ್ಮುಖತ್ವಾಭಾವೇ ನಿದ್ರಾಽಭಾವೇಚಾಂತರ್ಮುಖಂ ತದಾತ್ಮಚಿತ್ತ್ವದರ್ಶನರೂಪಮೇವ
ಪರ್ಯವಸ್ಯೇತ್ .ಅಥಾಽಽಹಯದಾತ್ಮನಶ್ಚಿತ್ತ್ವದರ್ಶನಂ ತದೇವ ತತ್ತ್ವದರ್ಶನಂ .

ಮಾನಸಂ ತು ಕಿಂ ಮಾರ್ಗಣೇ ಕೃತೇ .
ನೈವ ಮಾನಸಂ ಮಾರ್ಗ ಆರ್ಜವಾತ್ .. 17..

ಮಾನಸಂ ತು ಕಿಂ ಕಿಂ ಸ್ವರೂಪ ಇತಿಮಾರ್ಗಣೇ ವಿಚಾರಣೇ ಕೃತೇ ಮಾನಸಂ ನೈವ
ನ
ಪರಿಶಿಷ್ಯತ ಇತಿ ಭಾವಃ .ವಿಚಾರಯಿತಾ ಸ್ವಯಮೇವ ಹಿಮಾನಸಸ್ಯ ಸ್ವರೂಪಂ .

ಸ್ವರಶ್ಮಿವಿಶೇಷತ್ವಾನ್ಮಾನಸಸ್ಯ .ವಿಚಾರಣಸಮಯೇಸಚರಶ್ಮಿರಾತ್ಮನ್ಯುಪಸಂಹೃತೋ
ಭವತೀತಿ ತದಾ ನೈವಮಾನಸಮಿತ್ಯುಪದಿಶತಿಭಗವಾನ್ .ಅಯಮೇವಾರ್ಜವಾನ್ಮಾರ್ಗಃ
.

ವೃತ್ತಯಸ್ತ್ವಹಂ ವೃತ್ತಿಮಾಶ್ರಿತಾಃ .
ವೃತ್ತಯೋ ಮನೋ ವಿದ್ಧ್ಯಹಂ ಮನಃ .. 18..
ವೃತ್ತಯಸ್ತು ಅಹಂ ವೃತ್ತಿಂ ಅಹಮಿತ್ಯಾಕಾರಕಂ ಸಂಕ್ಲ್ಪಂ ಆಶ್ರಿತಾ ತನ್ಮೂಲಕಾಃ
ತತ್ಪ್ರಕೃತಿಕಾ ಇತ್ಯರ್ಥಃ .ವೃತ್ತಯ ಏವಮನಃ ಸಂಸೃತೌ ವಿಜೃಂಭಣಕಾಲೇ .
ತಸ್ಮಾನ್ಮನೋಽಹಂವಿದ್ಧಿ .ಯಸ್ಮಾದಹಂವೃತ್ತಿಮಾಶ್ರಿತಾಃ ಸರ್ವಾವೃತ್ತಯಸ್ತಸ್ಮಾತ್ತದ್ರೂಪಂ
ಮನಸ್ತತ್ಪ್ರಕೃತಿಭೂತಾಽಹಂವೃತ್ತಿರೂಪಂ ಪರ್ಯವಸ್ಯತೀತಿ ತಾತ್ಪರ್ಯಂ .

ಅಹಮಯಂ ಕುತೋ ಭವತಿ ಚಿನ್ವತಃ .
ಅಯಿ ಪತತ್ಯಹಂ ನಿಜವಿಚಾರಣಂ .. 19..

ಅಯಮಹಂ ಅಹಂಕಾರಃ ಅಹಂವೃತ್ತಿರೂಪಃ ಕುತೋ ಭವತಿ ಇತಿ ಚಿನ್ವತಃ
ಮಾರ್ಗಯತಃ
ವಿಚಾರಯತಃ,ಅಹಂ ಸೋಽಹಂಕಾರಃ,ಪತತಿ ನಾಶಮೇತಿ .ಇದಮೇವ
ನಿಜವಿಚಾರಣಮಾತ್ಮವಿಚಾರಣಂ .ಅಯೀತಿ ಶಿಷ್ಯಸಂಬೋಧನಂ .ಅತ್ರಾಪಿ

ವಾಕ್ಯಾರ್ಥಸ್ಯ ಕರ್ತೃತ್ವಾದಿದಮಿತ್ಯಾಕ್ಷಿಪ್ಯತೇ .
ಅಹಮಿ ನಾಶಭಾಜ್ಯಹಮಹಂತಯಾ .
ಸ್ಫುರತಿ ಹೃತ್ಸ್ವಯಂ ಪರಮಪೂರ್ಣಸತ್ .. 20..

ಅಹಮಿ ಮನೋಮೂಲವೃತ್ತಿರೂಪೇ ನಾಶಭಾಜಿ ಸತಿ ಪರಮಪೂರ್ಣಸತ್
ಪರಮಮಖಂಡಂ
ಸಚ್ಚ ಹೃತ್ ಸ್ವರೂಪಂ ಸ್ವಯಂ ಅಹಮಹಂತಯಾ ಅಹಮಹಮಿತಿ ಧಿಯಾ ಸ್ಫುರತಿ
ಭಾಸತೇ .
ನನ್ವಹಮಿ ನಾಶಂ ಪ್ರಾಪ್ತೇ ಕುತಃ ಪುನರನ್ಯಸ್ಯಾಹಮಃ ಸಂಭವ . ಉಚ್ಯತೇ .

ಅಹಂತಾ
ವ್ಯಕ್ತಿತ್ವಾನ್ನಾತಿರಿಚ್ಯತೇ . ತನ್ಮನೋಗತಮಾತ್ಮಗತಂ ಚ ದ್ವಿವಿಧಂ ಭವತಿ .

ಮನೋಗತೇಽಹಂಭಾವೇ ನಾತ್ಮನ್ಯಹಂಭಾವಃ . ತದುಪರಮ ಆತ್ಮನೋ ವ್ಯಕ್ತಿತ್ವಂ
ಭಾಸೇತ .

ತಸ್ಮಾದುಕ್ತಮೇಕಸ್ಮಿನ್ನಹಮಿ ನಾಶಂ ಗತೇಽನ್ಯದಹಂತಯಾ ಸ್ಫುರತೀತಿ .

ಇದಮಹಂಪದಾಭಿಖ್ಯಮನ್ವಹಂ .

ಅಹಮಿ ಲೀನಕೇಽಪ್ಯಲಯಸತ್ತಯಾ .. 21..
ಇದಂ ಹೃತ್ ಅಹಂಪದಾಭಿಖ್ಯಂ ಅಹಂ ಪದಮಭಿಖ್ಯಾಯಸ್ಯೇತಿ .ಅಹಮಿತಿ ಪದಂ
ಮನಸಿ ಗೌಣಮಾತ್ಮನಿ ಮುಖ್ಯಮಿತಿ ಭಾವಃ .ಹೇತುಮಾಹ .ಅನ್ವಹಂ ಅಹಮಿ
ಲೀನಕೇಽಪಿಮನೋಮಯಾಹಂಕಾರೇ ನಷ್ಟೇಽಪಿಅಲಯಸತ್ತಯಾಅನಷ್ಟಸದ್ಭಾವೇನ
.

ಅಯಂಭಾವಃ .ಯೋಽಹಂಪದಾರ್ಥಃ ಸಆತ್ಮೇತಿಪಾಮರೋಽಪ್ಯಂಗೀಕುರ್ಯಾತ್
.ಅಹಂಕಾರೇ
ಶಾಂತೇ ನಾತ್ಮಾ ಶಾಂತೋ ದೃಶ್ಯತೇ .ಸ್ಫುರತ್ಯೇವಾಹಮಿತಿ .ಮನಸ್ತು ಶಾಂತಂ ಭವತಿ
.

ಏವಮನ್ವಯವ್ಯತಿರೇಕಾಭ್ಯಾಮಹಂಪದಂ ಮನಸಿ ಗೌಣಮಾತ್ಮನಿ ಮುಖ್ಯಮಿತಿ
ಸಿದ್ಧಂ .

ಕಥಂ ಗೌಣಂ ಕಥಂ ಮುಖ್ಯಂ .ಮನಸೋಽಹಂಕಾರಸಂಬಂಧಾತ್ತತ್ರ ಗೌಣಂ .

ಆತ್ಮನ್ಯಹಂತಾಯಾಃ ಸತ್ತಾರೂಪೇಣ ನಿತ್ಯಂ ಭಾನಾತ್ತತ್ರ ಮುಖ್ಯಂ .

ವಿಗ್ರಹೇಂದ್ರಿಯಪ್ರಾಣಧೀತಮಃ .
ನಾಹಮೇಕಸತ್ತಜ್ಜಡಂ ಹ್ಯಸತ್ .. 22..

ಏಕಸತ್ಏಕಸದ್ರೂಪಃಅಹಂವಿಗ್ರಹೇಂದ್ರಿಯಪ್ರಾಣಧೀತಮೋನ,ದೇಹೇಂದ್ರಿಯಪ್ರಾಣಬುದ್ಧಿ-

ರೂಪಂ ತಿಮಿರಂ ನ . ಕಾರಣಮಾಹ .ಹಿಯಸ್ಮಾತ್ಕಾರಣಾತ್ ತದ್ವಿಗ್ರಹಾದಿ ಜಡಂ

ಅಸಚ್ಚ .ಯಜ್ಜಡಂ ತತ್ಕಥಮಾತ್ಮಾ .ಯನ್ನಾಸ್ತಿ ತತ್ಕಥಮಾತ್ಮಾ .
ಸತ್ತ್ವಭಾಸಿಕಾ ಚಿತ್ಕ್ವ ವೇತರಾ .
ಸತ್ತಯಾ ಹಿ ಚಿಚ್ಚಿತ್ತಯಾ ಹ್ಯಹಂ .. 23..

ಸದ್ವಸ್ತು ಕೇನ ಭಾಸತ ಇತ್ಯಾಶಂಕ್ಯ ಪರಿಹರತಿ .ಸತ್ತ್ವಭಾಸಿಕಾ ಇತರಾ ಚಿತ್
ಕ್ವ ವಾ .ನೇತ್ಯರ್ಥಃ .ಸತ್ತಾಂ ಭಾಸಯಿತುಮನ್ಯಸ್ಯಾಶ್ಚಿತೋ ನಾವಸರ ಇತಿಯಾವತ್
.

ಕಾರಣಮಾಹ .ಹಿಯಸ್ಮಾತ್ ಸತ್ತಯಾ ಚಿದ್ಭವತಿಯತ್ಸತ್ತದೇವ
ಸ್ವಭಾವತಶ್ಚಿನ್ಮಯಂ ಇತ್ಯರ್ಥಃ . ಹಿ ಯಸ್ಮಾಚ್ಚ ಕಾರಣಾತ್ ಅಹಂ ಚಿತ್ತಯಾ
ಭವಾಮಿ .

ಯಾಚಿತ್ಸೈವ ಸ್ವಭಾವತೋಽಹಂಪದಾರ್ಥ ಇತ್ಯರ್ಥಃ .ಸತ್ತಾಚಿತ್ತಾಹಂತಾನಾಂ ತ್ರಿಕಂ
ಸ್ವಭಾವತಃ ಸಮಾನಾಧಿಕರಣಮಿತಿಯಾವತ್ .ಚಿದ್ರಶ್ಮಿಸನ್ಬಂಧಾನ್ಮನಸ್ಯಹಂತಾ
ಗೌಣೀತಿ ಪ್ರಾಗೇವಾವೇದಿತಂ .

ಈಶಜೀವಯೋರ್ವೇಷಧೀಭಿದಾ .
ಸತ್ಸ್ವಭಾವತೋ ವಸ್ತು ಕೇವಲಂ .. 24..

ಈಶಜೀವಯೋಃವೇಷಧೀಭಿದಾಭವತಿ .ವೇಷತೋಭೇದಶ್ಚಾಂಡಪಿಂಡೋಪಾಧಿಕೃತಃ
.

ಧೀತೋ ಭೇದಃ ಸರ್ವಜ್ಞತ್ವಾಲ್ಪಜ್ಞತ್ವಾಭ್ಯಾಂ .ಏವಮಪಿ ವಸ್ತು ಕೇವಲಮೇಕಮೇವ .

ಕುತಃ .ಸತ್ಸ್ವಭಾವತಃ ಸತ್ತಾರೂಪಧರ್ಮಾನ್ವಯಾತ್ .ಅತ್ರ ಕಾಲತ್ರಯೇಽಪಿಸದೇವ
ಸಚ್ಛಬ್ದೇನೋಚ್ಯತೇ .ಅನ್ಯಥಾ ದೃಶ್ಯಾನಾಂ ಚ ವಿನಶ್ವರಾಣಾಂ ಭಾನಕಾಲಿಕಸತ್ತಾಂ
ಆಶ್ರಿತ್ಯ ಸತ್ಸ್ವಭಾವಪ್ರಸಕ್ತಿಃ ಸ್ಯಾತ್ .

ವೇಷಹಾನತಃ ಸ್ವಾತ್ಮದರ್ಶನಂ .

ಈಶದರ್ಶನಂ ಸ್ವಾತ್ಮರೂಪತಃ .. 25..
ವೇಷಹಾನತಃ ಪಿಂಡೋಪಾಧಿಸಂಬಂಧಭಾವನಾನಾಶನಾತ್ಸ್ವಾತ್ಮದರ್ಶನಂಭವತಿ
.

ಅಪರೋಕ್ಷಆತ್ಮಾನುಭವಃ ಸ್ಯಾದಿತ್ಯರ್ಥಃ .ಅಸ್ತು ಸ್ವಾತ್ಮದರ್ಶನಂ ಕಥಮೀಶದರ್ಶನಂ
ಸ್ಯಾದಿತಿ ಚೇದತ್ರಾಹ .ಸ್ವಾತ್ಮರೂಪತಃ ಈಶ ಏವ ಸ್ವಾತ್ಮನೋ ರೂಪಮಿತಿ
ಹೇತೋಸ್ತದೇವೇಶದರ್ಶನಂ . ಶುದ್ಧಸ್ವಾತ್ಮದರ್ಶನಾದೀಶದರ್ಶನಂ ನಾಪರಮಸ್ತೀತಿ
ತಾತ್ಪರ್ಯಂ .ವೇಷಹೀನಸ್ಯಾತ್ಮನೋಽಪರಿಚ್ಛಿನ್ನತ್ವಾನ್ನ ತದನುಭವಃ ಪರಿಚ್ಛಿನ್ನಃ,
ಅಪಿ ತು ಪೂರ್ಣ ಏವೇತಿ .

ಆತ್ಮಸಂಸ್ಥಿತಿಃ ಸ್ವಾತ್ಮದರ್ಶನಂ .

ಆತ್ಮನಿರ್ದ್ವಯಾದಾತ್ಮನಿಷ್ಠತಾ .. 26..

ದರ್ಶನಮಿತಿ ಪೂರ್ವಶ್ಲೋಕೋಕ್ತಪದೇನ ಭೂಯಸ್ತ್ರಿಪುಟೀಸಂಭವಮಾಶಂಕ್ಯ
ಪರಿಹರತಿ .

ಆತ್ಮಸಂಸ್ಥಿತಿರಾತ್ಮನಿಷ್ಠೈವಾತ್ಮದರ್ಶನಂ .ನ ತತ್ರ ತ್ರಿಪುಟ್ಯಾ ಅವಸರಃ .ಸಾ
ಚಾತ್ಮನಿಷ್ಠತಾ ಆತ್ಮನಿರ್ದ್ವಯಾದ್ಭವತಿ .ಆತ್ಮನಿಂಕ್ಷಷ್ಠತಾಯಾಂ ದ್ವೈತಸಂಪರ್ಕೋ
ಲೇಶತೋಽಪಿ ನ ವರ್ತಿತವ್ಯಃ .ಯದಿ ದ್ವೈತಂ ಭಾಸೇತ ತತ್ರ ತನ್ಮಯನಿಷ್ಠಾ ಕಥಂ
ಸ್ಯಾದಿತಿ ತಾತ್ಪರ್ಯಂ .

ಜ್ಞಾನವರ್ಜಿತಾಽಜ್ಞಾನಹೀನಚಿತ್ .

ಜ್ಞಾನಮಸ್ತಿ ಕಿಂ ಜ್ಞಾತುಮಂತರಂ .. 27..

ಜ್ಞಾನವರ್ಜಿತಾ ಅಜ್ಞಾನಹೀನಾ ಚ ಚಿತ್ ಜ್ಞಾನಂ ಭವತಿ . ನನು ಜ್ಞಾನೇ
ಜ್ಞಾನವರ್ಜಿತತ್ವಂ
ಕಥಮಿತಿಚೇತ್ಕಾರಣಮಾಹ .ಜ್ಞಾತುಂಯತ್ಕಿಂಚಿದಿನ್ಯದ್ವೇದಿತುಂಅಂತರಂಭೇದಃ
ಅಸ್ತಿ ಕಿಂ .ನಾಸ್ತೀತಿ ಭಾವಃ . ತತ್ರ ಸ್ಥಿತೌ ಭೇದಾಭಾವಾತ್ತದಾಶ್ರಿತಲೋಕ-
ಪ್ರಸಿದ್ಧಜ್ಞಾನಾಭಾವಃ .ಏವಮಪಿಸಾಸ್ಥಿತಿರ್ಜ್ಞಾನಮಯ್ಯೇವಪೂರ್ಣಾನುಭೂತಿರೂಪ-

ತ್ವಾತ್ .

ಕಿಂ ಸ್ವರೂಪಮಿತ್ಯಾತ್ಮದರ್ಶನೇ .
ಅವ್ಯಯಾಭವಾಪೂರ್ಣಚಿತ್ಸುಖಂ .. 28..

ಕಿಂ ಸ್ವರೂಪಂ ಕಿಂ ಮೇ ರೂಪಮಿತಿ ವಿಚಾರಣವಿಧಯಾ ಆತ್ಮದರ್ಶನೇ ಸತಿ,
ಆತ್ಮನಿಷ್ಠಾಯಾಂ ಸಿದ್ಧಾಯಾಂ, ಅವ್ಯಯಂ ನಾಶರಹಿತಂ ಅಭವಮಕೃತ್ರಿಮಂ
ಸಹಜಮಿತಿ
ಯಾವತ್ .ಆಪೂರ್ಣಮಾಸಮಂತಾತ್ಪೂರ್ಣಂ ಚಿತ್ಸುಖಂ ಸಂಪದ್ಯತ ಇತಿ ಶೇಷಃ .
ಏತದನುಭೂತಿವರ್ಣನಂ ಭವತಿ ಪುನರ್ಮಾರ್ಗಪ್ರದರ್ಶನಪೂರ್ವಕಂ .

ಬಂಧಮುಕ್ತ್ಯತೀತಂ ಪರಂ ಸುಖಂ .

ವಿಂದತೀಹ ಜೀವಸ್ತು ದೈವಿಕಃ .. 29..
ದೈವಿಕಃ ದೇಹಾತ್ಮಭಾವರಹಿತ ಆತ್ಮನಿಷ್ಠಃ ತಸ್ಯಾಮವಸ್ಥಾಯಾಮೇವ ಹಿ ಆತ್ಮನೋ
ದಿವ್ಯತ್ವಂ ಪರಿಸ್ಫುರೇತ್ .ಜೀವಸ್ತು ಬಂಧಮುಕ್ತ್ಯತೀತಂ ಬಂಧಮುಕ್ತಿಭ್ಯಾಮತೀತಂ
ಪರಂ ಸುಖಮಾನಂದಂ ವಿಂದತಿ ಪ್ರಾಪ್ನೋತಿ . ಬಂಧಸ್ಫೂರ್ತಿಸಾಪೇಕ್ಷಾ
ಮುಕ್ತಿಸ್ಫೂರ್ತಿಃ .
ತಸ್ಮಾದಜ್ಞಾನಿನಾಂ ವ್ಯವಹಾರ ಏವ ಸಾಽವಸ್ಥ ಮುಕ್ತಿರಿತ್ಯಭಿಧೀಯತೇ .

ಅನುಭವಿನೋ
ಬಂಧಸ್ಫೂರ್ತಿರಹಿತಸ್ಯ ಮುಕ್ತಿಸ್ಫೂರ್ತಿರಪಿ ನಾಸ್ತೀತಿ ತಸ್ಯ ಸಾವಸ್ಥಾ ಬಂಧ-
ಮುಕ್ತ್ಯತೀತೈವ ವಕ್ತವ್ಯಾ .

ಅಹಮಪೇತಕಂ ನಿಜವಿಭಾನಕಂ .

ಮಹದಿದಂ ತಪೋ ರಮಣವಾಗಿಯಂ .. 30..

ಅಹಮಪೇತಕಂಅಹಮಾಮನೋಮೂಲಾಹಂಕಾರೇಣಅನಾತ್ಮಗತಯಾಽಹಂವೃತ್ಯೇತಿ
ಯಾವತ್ .

ಅಪೇತಕಂ ವಿಯುತಂ ನಿಜವಿಭಾನಕಂ ಸ್ವರೂಪವಿಭಾನಂ ಇದಂ ಮಹತ್ತಪಃ .

ಆತ್ಮನೋ-
ಽಪ್ಯಹಮಹಂತಯಾ ಸ್ಫುರಣಾದಹಮಪೇತಕಮಿತ್ಯತ್ರ ಗೌಣಸ್ಯಾಹಂಭಾವಸ್ಯ
ನಿರಾಸೋ
ಬೋಧ್ಯಃ .ಸರ್ವೇಭ್ಯಸ್ತಪೇಭ್ಯೋ ನಿತ್ಯಮಾತ್ಮಸ್ಫುರಣಂಮಹತ್ತಪ ಇತಿ ತಾತ್ಪರ್ಯಂ
.

ಇಯಂ ರಮಣವಾಕ್ ರಮಣಸ್ಯಮಹರ್ಷೇರ್ವಾಕ್ ಇಯಮಿತ್ಯನೇನ ಸರ್ವಸ್ಯಾಪಿ
ಗ್ರಂಥಸ್ಯ
ಗ್ರಹಣಂ .ನೈತಚ್ಛ್ಲೋಕಮಾತ್ರಸ್ಯ .ಸ ಏಷಉಪದೇಶಸಾರಸ್ತ್ರಿಂಶತಾ ಶ್ಲೋಕಾನಾಂ
ನಿಬದ್ಧೋ ಭಗವತೋ ರಮಣಸ್ಯಮಹರ್ಷೇರ್ವಿಜಯತೇತರಾಂ ವಿಜಯತೇತರಾಂ
.

ಇತಿ ಶ್ರೀಭಗವನ್ಮಹರ್ಷಿರಮಣಾಂತೇವಾಸಿನೋ ವಾಸಿಷ್ಠಸ್ಯ
ನರಸಿಂಹಸೂನೋರ್ಗಣಪತೇಃ ಕೃತಿಃ ಉಪದೇಶಸಾರಭಾಷ್ಯಂ ಸಮಾಪ್ತಂ .

ವಿಭವಾಬ್ದೇ ಜ್ಯೇಷ್ಠಮಾಸೇ ಪೌರ್ಣಮ್ಯಾಂ ಭಾನುವಾಸರೇ .
ಚಂದ್ರೋಪರಾಗಸಮಯೇ ಭಾಷ್ಯಮೇತದುದೀರಿತಂ ..

